
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯДУУ ХҮҮ

	 

	Эрт урьд цагт нэг ядуу түлээчин байжээ. Түлээчин үүрийн харанхуйгаас үдшийн бүрэнхий болтол ажиллаж байж мөнгө хураажээ. Тэр бээр нэг өдөр хүүдээ өгүүлсэн нь:

	— Чи санаж сарвайж явдаг цорын ганц үр минь билээ. Чи аавын цус хөлсөөр олсон жаахан хөрөнгөөр эрдэм сурах хэрэгтэй. Тэгээд сурсан эрдмийнхээ үр шимээр ажлын чадваргүй болсон хөгшин буурай эцгээ тэтгэж тэжээх хэрэгтэй гэжээ.

	Хүү нь дээд сургуульд ороод бузгай сайн суралцаж гэнэ. Багш нар ч түүнийг магтдаг болжээ. Тэгээд хоёр сургуульд нэгэн зэрэг суралцаж гэнэ. Гэвч эцгийн хөрөнгө түдэлгүй барагдаж адаг сүүлд нь хүчрэгдэхээ больж аргагүй сургуулиас гарчээ.

	Хүүгээ буцаж ирэхэд

	— Эш хүү минь шөнийн бор хоногоос илүү гарах мөнгөтэй ч болоосой доо! Гар хоосон гахай явган хүн улаан хоолойгоо тэжээхээс хэтрэх юмгүй гэж гунигтайгаар өгүүлж уртаар шүүрс алдав.

	— Хайрт эцэг минь сэтгэл санаагаа бүү зов. Бурхан дээдэс хайрлавал буурай бидэнд амьдрах арга олдолгүй дээ. Хүү нь арга чарга хайж амь зуухыг бодъё гэж хариулав.

	Эцэг нь тав гурван мөнгө олж өл залгахын тулд ойд явахаар бэлтгэв.

	Хүү нь:

	— Би тантай хамт явж туслалцъя гэж гуйв.

	— Болох л юм. Гэхдээ чи хүнд хүчир ажилд дасаж чадаагүй болохоор хэцүү л байх болно доо. Ядахдаа ганцхан сүхтэй, илүү сүх авах мөнгө байхгүй гэж үглэж гэнэ.

	— Та айлаас сүх зээлээд ав л даа. Би мөнгө олно гэв. Эцэг хүүгийн зөвлөснөөр айлаасаа сүх зээлж аваад маргааш өглөө үүр цүүрээр босож алсын уулыг зорив. Хүү нь аавдаа туслаад ажил ч бузгай. Нар чанх дээр хөөрч жин үд болоход залуу эцэж цуцах яагаа ч үгүй гэнэ.

	Харин аав нь,

	— Миний хүү хоёул ялимгүй амарч үдэлж аваад ажлаа үргэлжлүүлье гэв.

	Хүү нь зүсэм талх аваад:

	— Би ердөө ядраагүй байна. Уул өөд лавхан гарч шувууны үүр хайж яваад ирье гэж гуйв.

	— Чи цовоо чийрэг юм. Гэвч дэмий тэнэж хөл чинь хөшөөд бие чинь булраад, хөдөлж чадахаа болино шүү гэхэд хүү үг авсангүй зүсэм талхаа идэж гэдэс гараад сэтгэл сэргэж өндөр модны баглагар мөчрийг ширтэж шувууны үүр хайсаар нэлээн зайтай гарчээ. Аглаг нутгийн цэвэр агаараар цээж дүүрэн амьсгалж ширэнгэ ургасан битүү моддын дотор явсаар өндөр сүрлэг царс модны дэргэд очлоо. Өнгийн түүхийг санагдуулсан өвгөн тэр царс хэдэн хүн тойроод алдлахад хурууны үзүүр уулзахааргүй бүдүүн энэ аварга модонд хүний урамд ганц шувуу өндөглөөгүй бололтой гэж дотроо бодов. Гэнэт нэг амьтны дуу чихэнд дэлсэв. Чимээ гарсан зүг чих тавин чагнавал «намайг тавьж өгөөч» гээд намуун дорой дуугаар гуйж байна гэнэ. Үзэгдэх бараагүй тэр дууг олохоор үнэхээр махран оролдов. Газар дарагдсан бололтой ямар амьтан байдаг билээ гэж эргэцүүлж гэнэ.

	— Чи хаана байна вэ? гээд хашхирч үзвэл

	— Би царс модны ёзоор дор байна. Намайг суллаж өршөөгөөч гэж гуйж байв. Модны үндсийг сэндийчин ухсаар бяцхан нүхэнд шил байхыг олов. Шилийг сугалж гэрэлд гаргаад ажиглавал дотор нь нэг амьтан харайх шиг харагдах нь соньхон.

	— Намайг суллаж тавьж өгөөч гэсэн сулхан дуу шилэн дотроос дахин сонсогдов. Залуу хүү олон зүйлийг эргэцүүлсэнгүй, олиггүй юмыг ч санасангүй. Шилний бөглөөг мултлаад орхив. Атигар жижигхэн амьтан агшин зуур өсөн хувирч царс модны тэхий дунд хүрэх цадиггүй том чөтгөр болов гэнэ.

	Нүд халтирч зүрх шимширч тэр аюултай амьтан

	— Хоригдсон биеийг нь суллаж тавьсны хоромж шанг мэдэх үү? гэж хүнгэнэв.

	— Би яаж мэдэх билээ гэж оюутан залуу өчив.

	— Би үүний чинь хариуд хүзүүг чинь хуга мушгина гэж хашхирав.

	— Чи юунд энэ учраа урьд нь эс хэлсэн билээ. Үнэн худлыг аль дайралдсан хүнээс асуу л даа

	— Юуг нь хүнээс асуух юм бэ? Тохирох шангаа үг дуугүй хүртвэл таарна. Чи намайг элбэг нигүүлсэнгүй сэтгэлтэйдээ шилэнд хийгдсэн гэж санав уу? Үгүй би хар буруу явдалдаа цээрлэгдсэн юм. Агуу их хүчит Меркурий гэгч би байна. Амь биеийг аварсанд чинь аман хүзүүг чинь тас мушгина гэж хашхирч гэнэ.      

	— Байз та дуугаа аяд, хэрэг явдал тэгж санаан дураар болчихгүй. Юуны урьд чи үнэхээр өчүүхэн шилэнд багтах үлэмжийн гайхамшигт шидтэй эсэхийг мэдэх хэрэгтэй байна. Эргээд шилэнд орж чадвал би үнэмшинэ. Дараа нь намайг яасан ч чиний дур гэж оюутан учирлав.

	Чөтгөр бах нь ханасан шинжтэй,

	— Шилэнд орж цөхөх юу байх вэ. Энэ бол өчүүхэн хэрэг гэж ихэмсгээр хэлээд нэг эргэхэд чөрийсөн жижигхэн амьтан болоод шилний хүзүүгээр гүйгээд орчхов. Оюутан тэр дор нь шилийг бөглөж хуучин байсан байранд нь шидчихэв гэнэ. Аюулт чөтгөрийг аргаар давсан хүү аавдаа очих-оор эргэж гэнэ. Омог бардам тэр чөтгөр

	— Өршөөж хайрла! Өрөвдөж энэр гээд уйлан хайлан гуйж гэнэ.

	— Үгүй дахин яасан ч гаргахгүй. Хэн миний амь насанд аюул занал учруулбал түүнийг суллах ёс надад алга гэж оюутан эрс хариулав.

	— Хэрэв чи намайг өршөөн суллавал энэ насанд чинь хэрэгтэй бүхнийг өгнө гэж амлан хашхирч байна гэнэ.

	— Үгүй чи бас намайг бас л мэхлэх санаатай байна гэж оюутан хариулав.

	— Чи аманд орсон шар тосыг хэлээр түлхэх хэрэггүй. Би чамд өчүүхэн ч гэм хор хүргэхгүй. Харин хоромж шанг хайр найргүй хүртээнэ гэж ятгав.

	Үнэн ч байж магадгүй, учрыг сайн олоогүй мөртөө хардаж сэрдэх нь юу билээ гэж бодсон оюутан шилний бөглөөг сугалав. Чөтгөр нүд ирмэх зуур маш том амьтан болж хувираг..

	— За май, хоромж шангаа ав гээд хөөргийн даалин мэт юм өгч 

	— Үүний нэг үзүүрээр шарх шалбархайг арчваас сорвигүй эдгэнэ. Нөгөө үзүүрээр нь ямар нэг төмрийг арчваас алт мөнгө болон хувирна гэжээ.

	Үнэн худлыг шалгаж байж итгэнэ гэж хэлээд модны холтсыг сүхээр хага цавчин даалингийн нэг үзүүрээр арчин үзвэл холтос нь битүүрэн ургаж хэвийн байдалд орлоо.

	— Өгсөн шангийн чинь ид шидийг нүдээрээ үзэж үнэхээр итгэн биширлээ. Одоо зам, замаа хөөхөөс биш дээ гэж оюутан уярангуй хэлэв.

	Тэд хүндэтгэн талархсанаа чин сэтгэлээсээ харилцан илэрхийлж салан оджээ.

	— Чи хаагуур дэмий тэнэж яваад ирэв? Ажил хөдөлмөрөө таг сохор мартдаг чинь юу вэ? Санаа байвч сачий чинь хүрэхгүй гэж би чамд хэлсэнгүй билүү гэж өвгөн унтууцав.

	— Аав минь битгий сандар, дутуу ажлаа одоохон гүйцээе гэж хүүг хэлэхэд, чиний ажлаа одоохон гүйцээдэг чинь бараг л эгнэхгүй биз дээ гэж эцэг нь хүйтнээр хариулав.

	Гайгүй харж байгаарай ганц далайлтаар ганхтал нь цохино доо гэжээ. Даалингийнхаа үзүүрээр сүхээ арчиж мөнгөн сүх болгоод хүчтэй далайлтаар цохиж ирийг нь эмтэллээ. Тэг гээд

	— Ааваа хараач та яасан муу сүх олсон юм бэ? Дороо ир нь эмтэрч орхилоо, гэж хашхирав. Эцэг нь:

	— Чи яасан бүтэлгүй юм. Бас нэмэр хийхгүй мөртөө хүний сүхний төлбөрт унагачихлаа. Надад өгөх юм юу ч байхгүй гэж яншив.

	— Сүх эвдсэнд битгий уурлаач аав минь. Би өөрөө төлж чадна гэв.

	— Мангуу тэнэг золиг, чи ямар юмаа өгөх юм бэ? Би юу өгвөл чамд тэр л байдаг биш бил үү, сургуульд сурсан их эрдэм чинь

	— Энэ үү? Ядахдаа мод цавчихын өмнө яаж цохивол эвтэйхэн байна гэж боддог байгаа даа.

	— Би ажил хийх чадал алга. Орой гэртээ хариад найр хийе.

	— Чи юу яриад байгаа юм бэ, хоёр халаасандаа гараа хандуулах юмгүй байж хариад яах билээ. Үгүй заяа нь харихгүй. Ажил хийнэ. Чи буцвал буц! гэж ширүүн хэлэв. Ааваа би анх удаа ойд ирсэн харих замаа мэдэхгүй. Хоёулаа хамт буцъя гэж гуйв.

	Өвгөний уур дарагдаж хүүгийн ятгалгад автагдаад эцэг хүү хоёр хамт эргэх болов.

	Гэртээ ирээд аав нь:

	— Эмтэрхий иртэй сүхээ зараад ир. Тэгээд мөнгө дутсаныг би хөдөлмөрийнхөө хөлсөөр нөхнө гэж хэлэв.

	Хүү мөнгөн сүхээ бариад хот орж үнэт эдлэлийн дарханд аваачин өгөв. Дархан мөнгийг авч шалгаж үзээд, дэнсэлж гарав.

	Тэгснээ:      

	— Үнэ нь 400 талер болно. Тийм их мөнгө одоогоор биед минь бэлхэн алга гэж хэлэв. Тэгэхлээр оюутан залуу зүгээр та байгаа л мөнгөө өг. Үлдэхийг дараа болж болно гэв. Дархан 300 талер гар дээр нь тавиад зууг дараа өгөхөөр тохиролцов.

	Оюутан гэртээ эргэж

	— Надад мөнгө хангалттай байна. Харин сүх нь ямар үнэтэй юм бол мэдэх сэн гэв.

	— За би асуултгүй мэднэ. Нэг талер зургаан мөнгө байдаг юм гэж эцэг уцаарлангуй хариулав.

	— Тэгвэл хоёр дахин их үнэ өгчих. Би ийм их мөнгөтэй гэж олон мөнгө үзүүлээд одоо дутагдах гачигдах юм байхгүй. Баялаг чинээлэг амьдрах болно гэснээ эцэгтээ зуун талер авч өгчээ. Ээ тэнгэр минь яахаараа чи чинь ингэтлээ гэнэт баяжив гэж өвгөн эцэг бишрэнгүй асуув.

	Хүү ойд тохиолдсон явдлаа нэгд нэгэнгүй ширхэгчлэн тоочиж олз хэрхэн бүтсэнээ онцлон ярив гэнэ.

	Тэндээс хүү үлэх мөнгөө аваад хичээл сургуулиа үргэлжлүүлж ид шидтэй даалингаараа хүн амьтны шарх сорвийг эдгээсээр ертөнцөд хосгүй эмч гэж нэр нь алдаршсан юм гэдэг.

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

